
 

 

 

19. oktober 2021            UKA 2021/148 

Inatsisartut aaliangiiffigisassaattut siunnersuut Naalakkersuisut peqquneqassasut Naalagaaffiup  

akisussaasuinut atassuteqartoqarnissaannik Kalaallit Nunaanni Pinerluttulerinermut inatsimmi  

paragraffimik ikkussisoqassasoq, nittartakkatigut atornerluinerup inatsisitigut unioqqutitsinertut  

isigineqaarnissaanut. Atassuteqarneq UPA 2022 pinnginnerani pisimassaaq.  

(Inatsisartunut ilaasortaq Anna Wangenheim, Demokraatit) 

 

Inatsisartunut ilaasortaq Anna Wangenheim, Demokraatit siunnertuuteqarpoq Naalakkersuisut 

2022-imi upernaakkut ataatsimiinneq sioqqullugu Naalagaaffiup akisussaasuinut 

atassuteqaateqassasut Kalaallit Nunaanni Pinerluttulerinermi inatsimmi nittartakkakkut 

atornerluinerup inatsisitigut unioqqutitsinertut isigineqarnissaanut aalajangersagaqalernissaq 

anguniarlugu, tamannalu Siumumiit imaattumik oqaaseqarfigissavarput. 

Inatsisinik atortitsinermut suliassaqarfik ilisimasatsituut Naalagaaffiup ataani suli inissisimavoq, 

taamaattumillu suliassanut taakkununnga tunngatillugu allannguinissanik imaluunniit soorlu uani 

immikkoortumi siunertarineqartumut assingusunut, tassalu siunnersuutinik nutaanik 

siunertaqartoqartillugu Naalagaaffeqatigiinnermi Oqartussaasut saaffigineqartarput 

suliakkerneqartarlutillu. 

Ukiuni kingullerni Inatsisartuni sulineq eqqarsaatigalugu pinerluttulerinermi aammalumi 

eqqartuussisarnermi inatsisini aalajangersakkat atugassarititaasullu arlaleriaqalugit 

pitsaanerulersinniarlugit sulisoqartarsimavoq, tamannalumi aamma Inatsisartut ukiaq manna 

ataatsimiinneranni  pivoq. Tamakku aalajangersakkat ullutsinnut malinnaatinneqarnissaannik 

annertuumik siunertaqartinneqartarmata Siumumiit iluarisimaarnartipparput, taamaaliornikkut 

innuttaasut inatsisitigut illersugaaffeqarnissaat patajaatsoq pitsaanerusorlu 

qulakkeersinnaagatsigu. 

Siunnersuuteqartup ernumassutai Siumumiit paasisinnaalluarpagut, tassami ullutsinni inuusaaseq 

nutaaliaasoq nutaaliaagaluttuinnartorlu eqqarsaatigalugit nittartakkatigut atornerluisinnaaneq 

aatsaat taamak annertutigilersutut taaneqarsinnaasoq pissutissaqartitsivoq ernumanissamut.  

Meerartatta kinguaassiuutitigut allatigullumi atornerlunneqarsinnaanerat ingalassimatinniarlugu 

inatsisitigut patajaatsumik inissisimanissarput assut pingaaruteqarpoq, naak kinguaassiuutitigut 

kannguttaatsuliortoqartillugu aammalu atornerluisoqartillugu pinerluttulerinermi inatsimmi 

aalajangersakkat arlallit pineqaatissiissutigineqarsinnaareeraluartut. 



 

Nittartakkakkut atornerluisinnaaneq ingalassimatinniarlugu nunani 

avannarlerni iliuutsit siunnersuuteqartumit pitsaasumik 

ersarissaavigineqarmata Siumumiit qujamasuutigaarput, taamatullu 

Naalakkersuisut maanna danskit oqartussaasuisa qulequttamut tunngatillugu 

piareersaateqarnerattut taaneqarsinnaasoq oqariartuutigimmassuk assut qujanarluni. 

Siunnersuuteqartup Anna Wangenheimip Demokraatineersup nittartakkatigut atornerluisinnaaneq 

eqqarsaatigalugu nalorninaatsumik Pinerluttulerinermi inatsimmi aalajangersagaqarlernissamik 

siunnersuutaa Siumumiit annertuumik tapersersoratsigu naggasiullugu oqaatigissavarput, 

taamaammallu siunnersuut ataatsimiititaliamut susassaqartumut aappassaaneernissaa sioqqullugu 

suliarineqarnissaa innersuussutigaarput. 

Qujanaq. 

 

Anders Olsen, Siumut. 

 


